
					Gwirwyd y dudalen hon
JOSEPH HUGHES.—Daeth yma o Landrillo-yn-Rhos tua
1826 trwy briodi. Gwr pwyllog a galluog oedd ef, hynod
am nerth ei gof, a'i fedr i ddefnyddio a chymhwyso adnodau.
Anfynych y cyfarfyddid a'i gyffelyb yn hyn. Bu farw
Gorphenaf 22, 1855. yn 72 mlwydd oed.
.
THOMAS JEFFREYS, TY'R FELIN.—Methwyd a chael dim
o'i hanes.

EMRYS EVANS, BRONYBERLLAN. Gweler yn mhellach am
dano ef yn rhestr y pregethwyr.

WILLIAM HUGHES, PLASUCHA. Ei brif nodweddion ef
oedd symlrwydd, ffyddlondeb, a gwresogrwydd ysbryd.
Ei gyngor cyn pob ffair fyddai, "Gofalwch am y ddwy ffon;
gwylio a gweddio." Ar ol ei ddewis yn flaenor, efe bob
amser oedd y cyhoeddwr.

HENRY ELIAS, TY MAWR UCHA.—Call fel y sarph, diniwed
fel y golomen, boneddigaidd, parod ei ateb, a pharod i bob.
gweithred dda, hyd yr oedd yn ei allu. Yr oedd ei wraig
yn chwaer i Mr. T. Lloyd, Ty mawr.

JOHN JONES, JESSAMINE VILLA.—Daeth yma o Fanchester
trwy briodi merch i'r R. Roberts a grybwyllwyd uchod.
Ganddo ef y bu y law benaf mewn darparu ar gyfer cynydd
y Saesneg yn y dref a'r gymydogaeth. Yr oedd yn wr o
feddwl bywiog, cof da, a gwybodaeth gyffredinol eang. Bu
farw Ebrill 23. 1885, yn 81 mlwydd oed.

THOMAS PRITCHARD—prif arddwr Castell Gwrych. Brodor
ydoedd o Henllan. Daeth yma o Bentrecelyn. Cartrefai
yn yr Hen Wrych. Yr oedd yn wr eithriadol o fedrus yn ei
alwedigaeth, ac yn swyddog eglwysig tra chymeradwy.
Efe, yn absenoldeb gweinidog, fyddai yn arwain yn y
cyfarfodydd eglwysig.

HENRY JONES, BRONYBERLLAN.—Gwr o safle barchus yn y
byd, a neillduol ffyddlawn i ddilyn y Cyfarfod Misol.

		 Golygwyd y dudalen hon ddiwethaf ar 24 Gorffennaf 2023, am 16:10.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

